So’z nima? So’z til birligi sifatida juda murakkab xususiyatga ega. So’z avvalo tovushdan tovushlar kompleksidan tuziladi. Bir tovushdan iborat so’zlar juda kam miqdorni tashkil etadi. Masalan, so’roq bildiruvchi a afsuslanish holatini  e va hayratlanish ma`nosini o so’zlari anglatadi. So’z bo’lishi uchun ma`noga ega bo’lishi kerak. Ma`lum bir ma`noga ega bo’lmagan  har qanday tovush yoki tovushlar birikmasi hech vaqt so’z bo’la olmaydi.  Demak, har qanday so’z, avvalo, tovush va ma`no birligiga ega bo’ladi. Yolg’on-yashiq, kalta-kulta, harom-harish kabi bir qismi ma`no anglatadigan bir qismi ma`no anglatmaydigan juft so’zlarning ikkinchi qismichi deb aytishingiz mumkin.  Bular so’z bajargan vazifani bajaruvchi vositalardir. Ular alohida qo’llanmay doimo juft shaklda qo’llanadi Tovushlarning ma`lum tartibda joylashib, tushuncha ifodalashiga so’z deymiz. So’z birikmasida ham tushuncha ifodalash xususiyati namoyon bo’lsada u so’zdan bir tushunchani ifodalashi bilan farq qiladi. So’z birikmasida esa birdan ortiq tushuncha munosabatga kirishgan holda voqelanadi. So’z ongda  anglatadigan tushuncha bilan birga tayyor tursa, so’z birikmasi nutqiy hodisadir. Bizningcha juda ko’p birliklarga so’z deb qarashimiz  shu vaqtga qadar lingvistik adabiyotlarda so’zga uning boshqa hodisalardan farqini belgilovchi aniq, mukammal, ta`rif yo’qligiga sabab bo’lgan.  Ko’pgina olimlarimiz ishlarida so’zga turlicha ta`riflar berishgan. Masalan, “so’z tilning eng kichik ma`noli birligi bo’lib, gap tuzish uchun nutqda erkin tiklanish xususiyatiga ega”, “so’z tilning eng muhim birligi, chunki so’zda til strukturasining barcha asosiy elementlari birlashadi”, “tildagi ma`noli tovushlardan bo’lak holda ma`no ifodalaydigan tovush so’z deyiladi”, “so’z murakkab til hodisalaridan biri bo’lib, u til birliklari( morfema, frazeologik birlik) qatorida alohida markaziy o’rin tutadi” , “muayyan ma`no bilan muayyan tovushlar kompleksining muayyan grammatik qo’llashga imkon beradigan bog’lanishi so’z deyiladi”, “so’z minimal chegaralangan gap yoki minimal sintaktik birlik bo’lib uni gapda boshqa so’zlar yoki bir so’zning boshqa ma`nolari bilan almashtirish mumkin”, “so’z borliqdagi hodisa va narsalarning ma`nosini ifoda etuvchi grammatik jihatdan shakllangan va jamiat a`zolari tomonidan bir xil tushuniladigan tovush formasida ifodalangan mustaqil va markaziy til birligidir”, “lug’aviy ma`noga ega bo’lmagan, lekin o’z tovush qobig’iga o’ziga xos ma`no vazifasiga ega bo’lgan, shu bilan birga so’z yasash yoki so’z shaklini hosil qilish uchun foydalaniladigan morfemalardan farqlanuvchi til birliklari ham so’zdir”, “so’z bir urg’u ostida birlashadigan bir qancha tovushlar birikmasi”, “leksemalarning va unumli so’z yasash qoliplarining nutqda voqelashgan, aniq shakl, mazmun va vazifaga ega ko’rinishiga so’z deyiladi” kabi ko’pgina qarashlar mavjud. Bu ta`riflarda so’zning  umumiy xususiyatlari aytilgan bo’lsada, ta`riflarning xilma-xilligi bu tushunchaning  aniq ta`rifi emasligidan dalolat beradi. Yuqoridagiladan ko’rinib turibdiki, so’zga ta`rif berishga juda ko’p urinib ko’rishgan bo’lsada, haligacha uning mukammal, barcha talablarga javob bo’ladigan ,aniq ta`rifi mavjud emas. Dialektikada ham hodisalarga mutlaq ta`rif berish mumkin emasligi aytiladi. Biz so’z deb qaraydiganlarimiz so’z ta`rifiga mos kelmas ekan, balki, ular boshqa narsadir. Ta`rifni ularga moslashtirmay ularni alohida nom bilan atasak, so’z ta`rifiga anchayin aniq ta`rif ayta olishimiz mumkin.
So’z deganda, ya`ni so’z va uning xususiyati haqida gap borganda, odatda mustaqil so’zlar(narsa, belgi, harakat bildirgan so’zlar) nazarda tutiladi. Leksikologiyada ham asosan ana shu tildagi so’zlar o’rganiladi. Lekin yordamchilarni ham so’z deymiz. Yordamchi so’z deb umumlashtirgan guruhimiz ichiga kirgan ko’makchi, bog’lovchi, yuklamalar ham so’zmi? Ular alohida olinganda hech qanday ma`no ifodalamaydiku. So’zga qo’shilganda anglatadigan Grammatik ma`noni biz qo’shimchalarda ham kuzatishimiz mumkin. Masalanga misol qilib,  “gulli” va “sergul” so’zlarini oladigan bo’lsak, bu sifat yasovchi qo’shimchalar sinonim bo’lsa ham, ular orasida ma`lum ma`no farqlanishi  bor. “gulli” so’zida narsaning guli bor ekanligi anglashilsa, “sergul” so’zida shu gullarning ko’pligi bilinadi. Bunday ma`no nozikligini sifat yasovchi sinonim qo’shimchalar ta`minlagan.  Shunday ekan ular orasida chegara qolmadiku. Yoki bularning so’zligiga asos qilib ajratib yozilishi olinganmi? Ko’makchilar mustaqil so’zlardan kelib chiqqan bo’lsa ham ular yakka holda hech qanday ma`no anglatmaydi. Chunki mustaqil bo’lmagan til birligining mustaqil holda ma`no ifodalashi mumkin emas. Ko’makchining birikishidan hosil bo’lgan til birligida qandaydir ma`noli munosabat ifodalanishi mumkin. Ammo uning ajratib yozilishi so’zligini ta`minlamaydi.
Gap bo’laklarini yoki qo’shma gapning qismlarini bog’lash uchun xizmat qiladigan yordamchi so’zlar bog’lovchi deyiladi. Demak va, ham, ammo, biroq, yoki, agar so’zmi? Bog’lovchilarni ham so’z deyishimiz nojoizdir. Ular gap ichidagina vazifa bajara
Yuklamalarning ko’pchiligini qo’shimchalar tashkil qilsa ham, so’z yuklamalar ham ajratilgan. Bular axir, faqat, xuddi, nahotki, xattoki kabilar.  Ular so’zga qo’shilganda qo’shimcha ma`no qo’shishga xizmat qiladi. Yordamchilarni so’z, qo’shimcha, yoki oraliq deb atamasdan ularni yordamchi shakllar umumiy nomi ostida ko’makchi, bog’lovchi, yuklama deb atash lozim. Shunda bu yordamchilarni so’zga moslashtirmagan bo’lardik.
Xulosa qilib aytadigan bo’lsak, so’z o’zining tovush qobig’I va ma`nosi bilan u o’zicha butunlik, alihidalik kasb etadi. Shunday ekan ma`nosi faqat so’zlarning o’zaro bog’lanishida reallashadigan, mustaqil qo’llana olmaydigan ko’makchi, bog’lovchi, yuklamalarni so’z deb emas, balki, o’z nomicha atasak yaxshi bo’lardi.  
